
1) Cyflwyniad 
 
Ystyrir achos beirniadol i fod yn ddigwyddiad (nodweddiadol neu’n annodweddiadol) mewn 

arfer proffesiynol arferol sy’n destun i ddadansoddiad o elfennau addysgegol. Ymddangosir nifer 

o’r digwyddiadau hyn yn gyffredin i arsylwyd arferol, ond mewn cyd-destun addysgegol ceir 

mewnwelediadau i effeithiolrwydd dulliau gwahanol o addysgu. Dywedwyd mai dadansoddiad 

gan yr ymchwilydd sy’n gwneud achos dinod beunyddiol yn feirniadol yn lle’n ddibwys, ac yn 

dynodi ‘patrymau a gwerthoedd’ arferion addysgol (Tripp 2012: 25). 

Yn yr aseiniad hwn, ystyrir yn benodol yr achos o blentyn yn gweiddi ymatebion heb fyfyrio ar eu 

perthnasoldeb i’r cwestiwn a ofynnwyd. Gor-gynhyrfwyd y plentyn, a elwir yn ‘blentyn X’ am 

weddill yr aseiniad, ac roedd yr ymatebion yn aml yn dod ganddo fe cyn i’r cwestiwn orffen. 

Gweiddodd ef dros bawb arall er bod yr athrawes wedi esbonio bod angen iddo fe ymdawelu a 

chadw ei llaw i fyny. 

Mae’r digwyddiad hwn yn briodol oherwydd ei fod e’n hwyluso trafodaeth o nifer o elfennau 

dyfnach. Yn gyntaf, mae’n glir o’r plentyn sydd yn rhy awyddus i ymateb bod angen ystyried 

pwysigrwydd disgyblaeth yn y dosbarth; sut ydy athrawon yn sicrhau bod plant yn ymdawelu ar 

yr adegau cywir ac yn parchu ymatebion plant eraill, ac yn cadw at y dasg a osodwyd? Yn ail, sut 

mae athrawon i fod i gynllunio gwersi er mwyn ymglymu plant mewn ffordd gynhwysol? Mi fydd 

ymateb i’r cwestiynau yma yn ddefnyddiol fel darpar athro i wella ar gynllunio gweithgareddau 

addysgol ac arferion o fewn y dosbarth, fel y gwelir yn yr adran hwyrach ar werthusiad o’r camau 

nesaf. 

Mae gweddill yr aseiniad hwn yn ymdrin â’r achos beirniadol mewn amryw o ffyrdd- yn gyntaf, 

mae esboniad o’r digwyddiad ei hun, cyn esbonio’r rhesymeg dros yr arddull a ddefnyddiwyd, a’r 

cysylltiad gyda pedwar diben Donaldson. Yn dilyn yr adrannau hyn, cynhwysir ymchwil 

academaidd priodol yn yr adran lenyddol, cyn gorffen gydag adfyfyrdod, a gwerthusiad o’r camau 

nesaf. Mi fydd yr adran olaf yn crynhoi'r aseiniad gan ymdrin â’r ddau gwestiwn uchod. 

2) Arsylwi 
 

Sail yr arsylwad a ystyrir yw ymddygiad bachgen ym mlwyddyn 8 (12-13 mlwydd oed) yn ystod 

gwers fugeiliol (gyda ffocws ar rifedd) yn y prynhawn. Ar y cyfan, roedd disgyblaeth effeithiol 

trwy gydol y wers, hyd yn oed yn ystod adegau o ddryswch gyda datrys cymedr, canrannau a 

ffracsiynau. Roedd un plentyn yn gor-gynhyrfu ac yn gweiddi mas er bod yr athrawes wedi 

esbonio bod angen iddo fe ymdawelu a chadw ei llaw i fyny, a hefyd i beidio ymateb os nad oedd 

e’n gwybod yr ateb cywir. Cyfeirir at y plentyn hwn fel ‘Plentyn X’ am weddill yr aseiniad.  

Cafodd y wers ei ymgymryd gyda mwgwd ar wyneb yr athrawes, yn ogystal â’r rhagofalon priodol 

(diheintio cyn dosbarthu taflenni ayyb). Er bod hwn yn angenrheidiol yn ystod cyfnod y Gofid 

Mawr (gyda phresenoldeb y goronafeirws yng Nghymru), mae’n bosib iawn fod hwn wedi 

rhwystro rhyngweithio effeithiol gyda’r plant oherwydd bod elfennau o gyfathrebu di-eiriau yn 

cael eu colli heb weld hanner gwaelod gwyneb yr athrawes.  

Ymddangoswyd bod yr athrawes wedi creu awyrgylch addysgol ble oedd plant yn teimlo’n 

ddiogel ac yn gallu mynegi ei hun wrth ystyried yr amgylchiadau. Mae hwn yn glir o’r ffaith bod 

plant wedi ymateb i gwestiynau yn awyddus ac yn hyderus. Fodd bynnag, roedd effaith y cyfnod 

clo yn glir- roedd lefelau cymreictod y plant yn isel, ac amlygir gan ymddygiad plentyn X bod y 

plant heb ail-ymgyfarwyddo gydag ymddygiad arferol o fewn yr ystafell ddosbarth.   

Ysgol pob oed o lai na 700 o blant ydoedd, gyda chyfran ‘sylweddol is na’r cyfartaledd 

cenedlaethol’ am gymhwysedd i ginio ysgol am ddim, llai na 10% gydag anghenion dysgu 

ychwanegol ac ‘ansawdd addysgu’n gyson dda’ (Estyn). Doedd yr ysgol ddim yn un amlhiliol 

iawn, ac roedd lleiafrif (ond lleiafrif mawr, dros dreian) o blant yn siarad Cymraeg gartref. Roedd 

dosbarthiadau yn weddol fach- roedd yr un a arsylwyd yn cynnwys llai na 20 o ddisgyblion. 

Roedd y dalgylch yn cynnwys ystod eang o gartrefi yn nhermau statws economaidd-

gymdeithasol.  

3) Methodoleg 
 

Mae arsylwadau yn elfen bwysig o addysgeg gan eu bod nhw yn hwyluso dealltwriaeth ddofn o 

ba ddulliau o addysgu sy’n effeithiol mewn cyd-destunau penodol. Mae arsylwadau yn galluogi’r 

ymchwilydd i arsylwi pobl go iawn mewn sefyllfaoedd arferol, ac felly yn gallu rhoi 

mewnwelediadau i’r ystafell ddosbarth mewn ffordd na cheir trwy ddata yn unig. Yr unig wendid 

amlwg i’r dull o arsylwi a ddefnyddiwyd yw’r ffaith ei bod yn rhwystro ymchwilwyr rhag llywio’r 

wers fel y dymunant. 

Defnyddiwyd methodoleg o astudiaeth achos, arsylwi anghyfranogol ac achos beirniadol yn yr 

aseiniad hwn am nifer o resymau. Yn gyntaf, dewiswyd astudiaeth achos oherwydd ei bod hi’n 

hwyluso lefel uchel o fanylder. Mae hi hefyd yn dangos sefyllfaoedd sy’n bodoli yn yr ystafell 

ddosbarth ac yn galluogi defnydd ymarferol o syniadau haniaethol. Dadleuwyd bod hwn yn fwy 

effeithiol na chyfweliadau oherwydd bod tueddiadau personol yn gallu effeithio sut mae 

digwyddiad yn cael eu cofnodi. Fodd bynnag, dadleuwyd gan Kumar (2014:2) fod dehongliad 

arsylwyd o ddigwyddiad yn gallu amrywio’n arwyddocaol ac felly ddim yn gwbl ddiduedd. 

Yn ail, roedd arsylwad anghyfranogol yn addas oherwydd eu bod e’n caniatáu arsylwyr i fod yn 

ddiduedd. Yn ystod arsylwad anghyfranogol ni cheir rhyngweithio (megis gofyn cwestiynau neu 

gynorthwyo athrawon) rhwng cyfranogwyr a’r arsylwyd sy’n gallu arwain at ganlyniadau 

gwahanol o fewn yr ystafell ddosbarth. Mae’n rhaid i ni ystyried y problemau gyda’r dull hwn, 

sy’n cynnwys yr effaith Hawthorne (Kumar, 2014). Mae pobl yn ymateb yn wahanol pan maent yn 

cael eu harsylwi, ac mae’n bosib bod y digwyddiad a gofnodwyd ddim yn arferol ac wedi cael ei 

gwyrdroi. Er enghraifft, mae’n bosib bod plentyn X yn y cyd-destun hwn wedi gweiddi ar draws 

plant eraill oherwydd bod e’n meddwl bod unigolion o fewn y wers yn cael eu hasesu, ac felly 

eisiau ymddangos ei gallu a’i frwdfrydedd. Mae’n bosib felly gyda’r achos hwn bod dull arall fel 

cyfweliad yn gallu osgoi effaith presenoldeb yr ymchwilydd ar y dosbarth, ond dylid ystyried bod 

cyfweliadau yn galluogi tueddiadau'r athrawes i effeithio ar sut mae’r achos beirniadol yn cael ei 

gofio.      

Yn drydydd, Roedd achos beirniadol yn ddull addas oherwydd bod ymchwiliad dyfnach mewn i 

ddigwyddiad ‘annodweddiadol’ dyddiol yn gallu arwain at ddealltwriaeth well o batrymau ac 

arferion addysgu (Tripp, 2012: 40). Dehonglir arwyddocâd y digwyddiad trwy lens y llenyddiaeth 

sydd ar gael, ac felly mewn amryw o ffyrdd gan gynnwys lensys Brookfield, études Foster (2017a) a 

‘pharth datblygiad procsimol’ Vygotsky (1978). Defnyddiodd yr arsylwad y fethodoleg uchod 

oherwydd ei fod e, wrth bwyso a mesur, yn caniatáu manylder, lefelau is o duedd bersonol ac 

ymchwiliad dwfn.    

Mae pedwar elfen i achos beirniadol effeithiol, sef y canlynol- hunanymwybyddiaeth, disgrifiad 

manwl o’r digwyddiad, hunan arsylwi a hunan arfarniad (Thiel, 1999). Sicrhawyd y rhain mewn 

nifer o ffyrdd. Yn gyntaf, dangoswyd hunanymwybyddiaeth yn yr ymchwil gan sicrhau bod yr 

ymchwilydd wedi ei lleoli o fewn y dosbarth gyda safbwynt o’r dosbarth cyfan heb ymyrryd gyda 

rheolaeth y wers gan yr athrawes. Cofnodwyd disgrifiad manwl o’r digwyddiad er mwyn helpu 

dehongliadau addas, fel y gwelir yn yr atodiadau. Cyflawnwyd hunan arsylwi a hunan arfarniad 

trwy adfyfyrio ar y gwelliannau posib byddai’r arsylwyd yn gwneud gyda chyfle arall, yn ogystal â 

beirniadaeth o’r profiad a welir yn yr adran adfyfyrio, yn lle ei ddisgrifio yn unig. 

4) Cyswllt gyda’r pedwar diben 
 

Wrth wraidd cwricwlwm newydd Llywodraeth Cymru amlinellir pedwar diben. O dan y 

cwricwlwm hwn, datblygir plant i fod yn; ddysgwyr uchelgeisiol a galluog, unigolion iach a 

hyderus, cyfranwyr mentrus a chreadigol, ac yn ddinasyddion egwyddorol a gwybodus. Pwrpas y 

rhain fydd ‘dylanwadu ar gynllunio, addysgu ac asesu’ er mwyn sicrhau ffyniant plant mewn dull 

cyfannol. Mae disgwyl i’r pedwar diben cael eu hymgorffori ym mhrofiad yr holl blant yng 

Nghymru, fel y gwelir yn y ffigwr isod. Y pedwar diben yw’r craidd i sut mae ysgolion yng 

Nghymru yn gweithredu, yn ogystal â’r ffordd mae rhanddeiliad yn darparu cefnogaeth i’r 

ysgolion. Gellir felly ystyried bron pob gweithgaredd addysgol yn nhermau sut y maent yn 

cyfrannu tuag at y pedwar diben.  I grynhoi felly, mae’r pedwar diben yn berthnasol oherwydd eu 

bod yn ddatganiad cryno o’r hyn mae’r byd addysg yn anelu am gyflawni, yn ogystal â set o 

egwyddorion a dull o werthuso llwyddiant. 

 

 

Ffigur 1: Y Pedwar Diben wrth wraidd y cwricwlwm 

Mae cysylltiad rhwng yr achos beirniadol a ystyrir a’r pedwar diben mewn nifer o ffyrdd, sydd yn 

ein hysbysu ni fod haenau i’r digwyddiad cymhleth hwn, ac felly bod gwerthusiad o’r camau 

nesaf (fel y gwelir yn yr adran adfyfyrio) yn weddol gymhleth. Yn gyntaf, mae tarfu ar y wers gan 

weiddi dros blant eraill yn groes i’r elfen ddinasyddiaeth- ni pharchir ‘anghenion a hawliau pobl 

eraill’ i fynegi ei hun gan fynnu sylw.  

Er hynny, gellir dweud bod natur ‘ymholgar’ y plentyn a’i fwynhad wrth ddatrys problemau yn 

elfen bwysig o fod yn ddysgwr uchelgeisiol, galluog. Mae’n bwysig i fagu’r chwilfrydedd hwn, ond 

hefyd sicrhau ei fod e’n dysgu cyfathrebu effeithiol, hynny yw gwybod yr adegau cywir i fynegi ei 

hunan. Mae’r achos beirniadol hefyd yn berthnasol i’r diben hwn oherwydd fe arsylwir yr achos o 

fewn gwers fugeiliol gyda ffocws ar rifedd. Er mwyn cyflawni’r diben hwn mae angen plant gyda 

dealltwriaeth o ‘ddefnydd rhif effeithiol mewn gwahanol gyd-destunau’, gan gynnwys cysyniadau 

mathemategol addas a dehongli data.  

Y diben perthnasol olaf i’w crybwyll yw datblygu cyfranwyr mentrus, creadigol. Mae mentro’n bwyllog yn 

elfen o’r diben hwn, a ystyrir yn gyfansoddyn o chwarae ‘eu rhan yn llawn’ trwy gydol ei oes. 

Does dim cysylltiad sylweddol amlwg gyda’r diben o unigolion iach, hyderus.  

5) Adolygiad llenyddiaeth  
 

Cyn deall sut mae’r achos beirniadol yn cysylltu gyda’r llenyddiaeth, mae’n rhaid yn gyntaf deall 

arwyddocâd, sef amlygu pa arferion addysgegol sy’n effeithiol a pa rhai sy’n wastraff amser (neu’n 

waeth, yn gwaethygu dysgu). Mae achosion beirniadol yn gallu bod yn adnodd pwysig i athrawon 

a chyn-orthwyr, yn hyrwyddo gwerthusiad o arferion addysgol ac yn gallu sbarduno trafodaeth 

ddofn o’r dulliau addysgu gorau. Yn ychwanegol, ceir lefelau uwch o hunanymwybyddiaeth o ran 

credoau gwallus (er enghraifft am werth adnoddau megis byrddau gwyn mini) (Joshi, 2018).   

Fel y dwedwyd eisoes, un o’r rhesymau mae’r digwyddiad achos a ystyrir yn briodol yw oherwydd 

ei fod e’n gwneud i ymchwilwyr ystyried y cwestiwn canlynol: Sut ydy athrawon yn sicrhau bod 

plant yn ymdawelu ar yr adegau cywir ac yn parchu ymatebion plant eraill, ac yn cadw at y dasg a 

osodwyd? Ymddengys mai un o’r ffyrdd amlycaf yw'r hyn a welir yn yr ystafell ddosbarth gan yr 

athrawes yn y sefyllfa hon, sef gweithgarwch addysgol sy’n cadw at egwyddorion purposeful practice.   

Purposeful practice  

Yn ystod y wers a arsylwyd, defnyddiwyd y dull o purposeful practice a amlinellwyd gan Barton (2018). 

Ystyr purposeful practice yw gweithgareddau sy’n dilyn y pum egwyddor ganlynol; profiad cynnar o 

lwyddiant, nifer uchel o gyfleoedd i ymarfer y dull gweithredu, a chyfleoedd i fyfyrio’n ddyfnach ar 

y pwnc. Derbyniodd y plant gwestiwn agored gyda llawer o ryddid i ddewis sut i ymdrin â’r pwnc. 

Yn lle cyfres o gwestiynau ar wahân, cafwyd rhestr o ffracsiynau, ac fe ddewisodd y plant ba 

ffracsiynau i ychwanegu at ei gilydd. Gofynnodd y cwestiynau dilynol yn y cynllun os oedd y plant 

yn medru ychwanegu'r rhifau at ei gilydd er mwyn cael ateb agos at 1. Roedd gan y cwestiwn hwn 

y fantais o wahaniaethu'r plant o ran galluoedd- roedd plant mwy galluog yn gallu ychwanegu nifer 

o ffracsiynau cymhleth at ei gilydd tra roedd eraill yn cadw at ffracsiynau symlach. Roedd e felly yn 

bosib i’r athrawes ymglymu pob plentyn gyda’r gweithgaredd, a’i  chadw ar dasg. Dywedwyd bod 

y dull hwn yn helpu datblygu dealltwriaeth plant o gysyniad, oherwydd eu bod nhw yn gorfod 

myfyrio’n ddyfnach, ond yn ogystal ei fod e’n helpu gyda’r elfen wahaniaethu rhwng plant o 

alluoedd gwahanol. 

Gwelwyd nifer o fanteision i’r dull hwn. Roedd llwyddiannau cychwynnol y plant gyda’r ffracsiynau 

yn rhoi hyder i’r plant mewn sefyllfa ble mae’r pwnc (ffracsiynau) yn gallu peri gofid. Cafwyd hefyd 

nifer fawr o gyfleoedd i’r plant ymarfer gyda chwestiynau gwahanol, ac yn olaf roeddent yn cael 

dewis pa mor heriol oedd y gwaith- roedd myfyrio dyfnach yn bosib i’r rhai byddai wedi syrffedu 

gyda chwestiynau sylfaenol. O fewn addysgeg fathemategol, gelwyd y gweithgareddau hyn yn 

études, ble mae’r bwriad yn fwy agored na chwestiynau confensiynol ond mae’n rhaid defnyddio 

dull penodol (Foster, 2017a). Yn y cyd-destun hwn, y bwriad oedd adiad gyda ffracsiynau ond 

roedd llawer o ryddid gyda dewis pa rifau oedd yn cael eu defnyddio ac roedd nifer cyfyngedig o 

ddulliau o gael yr atebion. Mae’r arddull hon o addysgu yn ffordd addas o greu cyd-destun dilys ar 

gyfer dysgu (Rosenshine, 2012), oherwydd bod y plant yn gallu cynyddu eu hyder wrth ganolbwyntio 

ar yr hyn maent yn gallu gwneud yn barod, ond hefyd herio eu hunan wrth wneud y problemau yn 

fwy anodd. Dwedir gan Rosenshine (2012) bod angen cyfradd lwyddiant uchel yn yr ystafell 

ddosbarth, yn ogystal ag ymarfer annibynnol helaeth, sef yn union y fath o weithgaredd a cheir yn 

y sefyllfa hon. 

Parth datblygiad procsimol  

Ffordd arall y sicrhaodd yr athrawes fod y plant yn ymdawelu ac yn cadw ar dasg oedd trwy wneud 

yn siŵr bod y plant yn gweithredu ar y dasg o fewn eu ‘parth datblygiad procsimol’. Mae hwn hefyd 

yn ateb y cwestiwn canlynol, a chrybwyllwyd eisoes: sut mae athrawon i fod i gynllunio gwersi er 

mwyn ymglymu plant mewn ffordd gynhwysol? 

Mae’r dull uchod o gael y plant i benderfynu ar dasgau ei hun yn lle mynd trwy restr o gyfrifiadau 

yn hyrwyddo gweithgarwch gwybyddol yn lle ymddygiadol, fel y awgrymir gan Mayer (2004). 

Dywedir felly bod athrawon yn gallu ymglymu plant gyda darlithoedd os yw’r darlithoedd yn 

sbarduno meddwl dyfnach ar y pwnc- does dim rhaid i’r gweithredoedd fod yn gorfforol, gwelir 

dysgu trwy wrando a myfyrio. Dadleuwyd gan Willingham (2009) fod ‘memory is the residue of 

thought’, neu’n symlach bod pobl yn cofio am rywbeth o feddwl amdani’n ddyfnach. Gwelwyd 

hwn ar waith yn ystod y wers rifedd, ble doedd yna ddim ysgrifennu o gwbl. Roedd y wers yn 

effeithiol er bod cyn lleied o gofnodi’r wers ar bapur wedi digwydd, ac roedd y cynnwys yn heriol 

i’r mwyafrif o’r plant, a oedd yn golygu bod y plant yn gallu cyflawni’r gwaith gyda hyfforddiant. 

Roedd y plant felly yn gweithredu o fewn eu ‘parth datblygiad procsimol’ (Vygotsky, 1978). Roedd 

y gwaith felly yn ddigon heriol i bawb ac roedd yr athrawes yn barod iawn i gydnabod ymdrech. 

Roedd hwn yn cyfrannu tuag at ‘classroom climate’ gyda rhyngweithio effeithiol rhwng y plant a’r 

athrawes. Ystyrir hon i fod yn gysylltiedig gyda chanlyniadau da am fyfyrwyr gan Coe et al (2014). 

Damcaniaeth systemau ecolegol 

Wrth gwrs, mae hi’n amhosib i athrawes rheoli ymddygiad plant ym mhob ffordd. Er bod yr 

athrawes wedi cynllunio gwers hynod o effeithlon, mae dylanwadau tu fas i’r ystafell ddosbarth yn 

gallu effeithio ar allu plant i ddysgu ar gyfradd gadarn. Un o’r damcaniaethau sy’n esbonio hwn 

orau yw damcaniaeth systemau ecolegol Bronfenbrenner (1917). 

Credwyd bod 5 elfen i ddatblygiad person gan Bronfenbrenner (1917), gan gynnwys y systemau 

canlynol: micro, meso, ecso, macro a chrono. Y system ficro yw’r un agosach at y person, ac mae’n 

cynnwys adre ac ysgol, sef yr elfen fwyaf dylanwadol ar blentyn X. Y system meso yw’r 

rhyngweithiad rhwng elfennau gwahanol o’r system ficro- yn y cyd-destun hwn, y perthnasau 

rhwng rhieni plentyn X a’r athrawon fydd hyn. 

Mae’n rhaid hefyd ystyried y system ecso- sef sefyllfaoedd ble nad yw plentyn X yn cymryd rhan, 

ond eto yn cael eu heffeithio, er enghraifft gweithle rhiant. Mae gan hwn effaith anuniongyrchol 

ar blentyn X gan fod elfennau tu fewn i’r micro system yn cael ei effeithio. Er enghraifft, gallai 

diswyddiad rhiant achosi straen adref, sydd wedyn yn achosi i’r plentyn bryderu. Yn olaf, mae’r 

system facro, sy’n cynnwys agweddau ac ideoleg y diwylliant. Mae hwn yn cynnwys diwylliant 

economaidd-gymdeithasol, rhanbarthol ac egwyddorol- er enghraifft agwedd y diwylliant yn 

gyffredinol o gwmpas plentyn X tuag at addysg.  

Yn olaf, ystyrir y system chrono, sef newidiadau a thueddiadau gydol oes a newidiadau diwylliannol 

dros amser. Mae’n bosib bod ymddygiad plentyn X wedi ei beri gan newidiadau tu fas i’r ysgol, 

megis tensiwn o fewn y gartref. Mae’n bwysig nad yw ymchwil yn diystyru posibilrwydd bod y 

systemau ecolegol hyn yn cael effaith arwyddocaol. 

Llenyddiaeth ehangach 

Dylid ystyried y dadansoddiad uchod yng nghyd-destun egwyddorion cyffredinol addysgegol, sy’n 

cynnwys creu  ‘cymuned o ddysgwyr’ (Brown et al, 1994) a pherthnasedd, ymglymiad dysgwyr yn 

y dasg, disgyblaeth effeithlon, gwahaniaethu tasgau o ran galluoedd, sgaffaldio, asesiad ffurfiannol  

a meithrin perthnasau parchus. Mae tasg yr athro yn un haenog ble mae’n rhaid cyflwyno a 

chyfathrebu cysyniadau yn ogystal â chadw at yr arferion addysgol mwyaf addas. 

6) Adfyfyrio a gwerthusiad o’r camau nesaf  
 

Canolbwyntiwyd ar y mewnwelediadau o’r astudiaeth achos yn yr adran hon trwy adfyfyrio ar y 

digwyddiad beirniadol o safbwyntiau gwahanol. Mae hwn yn bwysig er mwyn deall pa gamau nesaf 

sy’n berthnasol ac er mwyn deall yr ymarferion gorau addysgegol. 

 

Lensys Brookfield  

Adfyfyriwyd ar yr achos beirniadol yn yr aseiniad hwn yn bennaf trwy lensys Brookfield, sy’n 

cynnwys pedwar lens gwahanol- hunanfyfyrdod, profiad y myfyrwyr, profion cyfoedion a 

llenyddiaeth ddamcaniaethol. Hunanfyfyrdod yw sylfaen addysgu adfyfyriol (Brookfield, 1995), sef 

ystyried y rhagdybiaethau tu ôl i’r dulliau o addysgu sy’n cael eu dewis. Er enghraifft, yn dibynnu 

ar brofiadau blaenorol athrawon, mae’n bosib ystyried yr achos beirniadol unai fel diffyg 

disgyblaeth ar ran plentyn X neu ddiffyg cyfleoedd i fynegi ei hun. Mi fydd y rhagdybiaeth hon yn 

effeithio’r ymateb o fewn yr ystafell ddosbarth gan yr athrawes (er enghraifft i ddisgyblu neu ddim). 

Yn ogystal, mae’n rhaid ystyried gwaith Hill et al (2008), sy’n awgrymu bod arsylwadau yn ffordd 

aneffeithiol o arsylwi perfformiad athrawon. Am arsylwad manwl cywir mae angen arsylwi ar yr 

athro gyda phum dosbarth gwahanol yn ogystal ag ymgymryd pob arsylwad gan bump arsylwydd 

(Hill et al, 2008), sydd yn amlwg ddim yn ddichonadwy gan amlaf. 

Yr ail lens i’w ystyried yw profiad y myfyrwyr. Yn y cyd-destun hwn, golygai hynny ystyried 

meddylfryd plentyn X ar y pryd. Roedd y plant i gyd heb weld eu ffrindiau llawer ers dechrau’r 

cyfnod clo ac felly yn cynhyrfu’n hawdd o allu cymdeithasu ac ymateb i bobl tu fas i’w swigen 

benodol. Mae hwn yn berthnasol iawn i’r ymddygiad a welir yn yr ystafell ddosbarth, gan fod y 

plant heb ail-ymgyfarwyddo gyda bywyd ysgol eto. Cafon nhw anawsterau gyda chadw at ‘ddwylo 

i fyny’ yn lle bloeddio. 

Y trydydd lens i’w ystyried yw profion cyfoedion, sef safbwynt yr athrawes ar yr hyn a 

ddigwyddodd. Deallir o’i safbwynt hi bod plentyn X ddim yn cael lefel uchel o sylw adre ac felly 

yn ceisio digolledu yn yr ystafell ddosbarth a gyda’i ffrindiau trwy fynnu sylw.    

Trafodwyd y bedwaredd lens o lenyddiaeth ddamcaniaethol yn barod yn yr aseiniad hwn, ond dylid 

ystyried yn benodol pwysigrwydd damcaniaeth llwyth gwybyddol, a hyrwyddir hefyd gan Dr Dylan 

Wiliam (CESE, 2017). Dwedir gan Dr Wiliam fod ymglymiad gwybyddol yn allweddol i ddysgu, a 

bod y ddamcaniaeth hon yn canolbwyntio ar ddysgu fel proses o ychwanegu gwybodaeth newydd 

at gof tymor-hir.  Trwy herio’r meddwl a gorfodi iddo ganolbwyntio ac ymdrechu rhywfaint ar 

destun penodol, sbardunir defnydd cof. Fel y dwedir yn gynharach yn yr aseiniad hwn, memory is 

the residue of thought- mae’n rhaid pwysleisio myfyrdod fel rhan o’r broses ddysgu. Ymglymwyd 

plentyn X yn glir yn y broses hon trwy’r wers rhifedd- roedd rhaid iddo fe esbonio ei broses 

fathemategol yn glir er mwyn cyfrifo’r atebion i hafaliadau gyda ffracsiynau a degolion. 

Camau nesaf 
 
Gellir dadlau bod nifer o ffyrdd ymlaen gallwn ystyried. Er bod hi’n glir bod yr athrawes wedi creu 

awyrgylch agored ac ymglymu plant mewn gweithgarwch defnyddiol, mae’n bosib bod rheolau 

cliriach ar boster rheolau dosbarth ar wal yr ystafell ddosbarth yn gallu cyfleu'r ymddygiad a 

ddisgwylir. 

Yn anffodus, oherwydd y Gofid Mawr (hynny yw, presenoldeb y Goronafeirws yng Nghymru), 

mae hi’n anodd sicrhau cysondeb gyda’r hyn a ddisgwylir gan blant. O fewn yr ysgol a arsylwyd, 

symudodd yr athrawon o ddosbarth i ddosbarth fel bod y plant yn aros o fewn yr un swigen. 

Oherwydd hynny, byddai rhaid i’r athrawes gymryd y poster gyda hi- sy’n amlwg yn anymarferol.  

Er hwn, mae’n bosib cynnal gwers ar y pwysigrwydd o wrando ar eraill, mynegiant agored a gwerth 

trafodaeth ddofn, er enghraifft trwy ‘munud i feddwl’, neu ddathlu ‘diwrnod hawliau dynol’ gyda’r 

plant, sef y 10fed o Ragfyr er mwyn trafod yr elfennau hyn.   

Datblygiad proffesiynol  
 
Mae’r gwerthusiad beirniadol hwn ar astudiaeth achos wedi cyfrannu at fy natblygiad proffesiynol 

mewn nifer o ffyrdd. Yn gyntaf, mae gen i ddealltwriaeth well o’r hyn sy’n gweithio o fewn yr 

ystafell ddosbarth. Gwn fod dulliau penodol o addysgu megis études mathemategol yn gallu bod yn 

effeithiol, a bod cadw at egwyddorion purposeful practice yn helpu cadw plant ar dasg ddefnyddiol ac 

felly o fewn Parth Datblygiad Procsimol Vygotsky. Yn ail, hyderaf fod gennyf ymwybyddiaeth well 

o’r pedwar diben a’u perthnasedd parthed cynllunio gwersi ac i sicrhau bod y pedwar diben wrth 

wraidd yr hyn dwi’n eu gwneud fel athro. Yn drydedd, deallaf yn gyfannol pwysigrwydd ystyried 

achos beirniadol o safbwyntiau gwahanol, er enghraifft yn nhermau Lensys Brookfield neu effaith 

systemau ecolegol ar Blentyn X. 

7) Casgliadau 
 

Trafodwyd nifer o elfennau dyfnach yn yr aseiniad hwn o edrych ar astudiaeth achos o blentyn a 

oedd yn rhy awyddus i ymateb cwestiynau athrawes ac felly yn gweiddi dros blant eraill. Yn yr 

adrannau uchod, ystyriwyd sut mae athrawon yn sicrhau ymglymiad ar dasg, ymdawelu ymysg plant 

a sicrhau bod gwersi yn cael eu hymgymryd mewn ffordd gynhwysol. 

Mae’r ddealltwriaeth hon yn ddefnyddiol fel darpar athro oherwydd ei bod yn galluogi’r athro i 

wella ar gynllunio gweithgareddau addysgol ac arferion o fewn y dosbarth. Mae’n glir o’r 

gwerthusiad bod angen cyfathrebu effeithiol o ymddygiad addas, yn bosib trwy drafodaeth o 

faterion cyfoes, munud i feddwl, neu boster o fewn yr ystafell ddosbarth. 

Ystyriwyd y safonau proffesiynol yn yr adrannau blaenorol yn anuniongyrchol. Ystyriwyd addysgeg 

trwy drafodaeth o’r dulliau gorau o addysgu, ystyriwyd arloesi yn nhermau ffyrdd newydd o 

ddysgu megis études mathemategol ac fe ystyriwyd arweinyddiaeth trwy ddefnydd purposeful practice, 

ble mae’r plant ei hun yn arwain y dysgu. 

Yn ystod yr aseiniad hwn, defnyddiwyd methodoleg o astudiaeth achos trwy arsylwi 

anghyfranogol ac fe’i cyfiawnhawyd fel y ffordd fwyaf addas, yn ogystal ag ystyried rôl y pedwar 

diben wrth wraidd y cwricwlwm newydd. Ystyriwyd wedyn y cyswllt gyda’r parth datblygiad 

procsimol, y ddamcaniaeth systemau ecolegol a lensys Brookfield er mwyn deall y camau nesaf 

sy’n berthnasol am fy natblygiad proffesiynol. 

Gweler isod 4 ffurflen nodiadau maes, yn ogystal a 4 ffurflen adnabod digwyddiad critigol  

